
Pharmalgen ar gyfer trin alergedd i wenwyn gwenyn a chacwn

Mae’r daflen hon yn egluro pryd y dylid defnyddio Pharmalgen i drin pobl sydd ag alergedd i wenwyn gwenyn neu gacwn yn y GIG yng Nghymru a Lloegr. Mae’n egluro’r canllawiau (cyngor) gan NICE (y Sefydliad Cenedlaethol dros Iechyd a Rhagoriaeth Glinigol). Cafodd ei ysgrifennu ar gyfer pobl sydd ag alergedd i wenwyn gwenyn neu gacwn ond gallai hefyd fod yn ddefnyddiol i'w teuluoedd neu ofalwyr neu unrhyw un sydd â diddordeb yn y cyflwr.

Nid yw'n disgrifio alergedd i wenwyn gwenyn neu gacwn na'r triniaethau'n fanwl - dylai eich arbenigwr drafod y rhain gyda chi. Gallwch gael rhagor o wybodaeth gan y sefydliadau a restrir ar dudalen 4.



	Beth mae NICE wedi'i ddweud?

Mae NICE yn argymell Pharmalgen fel triniaeth bosibl ar gyfer rhai pobl ag alergedd i wenwyn gwenyn neu gacwn (gweler isod).

Pwy all gael Pharmalgen?
Dylech allu cael Pharmalgen os yw'r canlynol yn berthnasol i chi: 

· rydych wedi cael adwaith difrifol i bigiad gan wenynen neu gacynen, neu 

· rydych wedi cael adwaith cymedrol i bigiad gan wenynen neu gacynen ac os oes un o'r canlynol yn berthnasol: risg uchel o bigiadau, rydych yn poeni am bigiadau, lefelau uchel o brotein o'r enw 'tryptase' yn eich gwaed. 

Pam bod NICE wedi dweud hyn? 

Mae NICE yn edrych ar ba mor dda y mae triniaethau yn gweithio yn ogystal â pha mor dda y maent yn gweithio mewn perthynas â'u cost i'r GIG. Mae NICE yn argymell Pharmalgen oherwydd, er ei fod yn costio mwy na rhai triniaethau eraill, roedd hyn yn cael ei gyfiawnhau gan y manteision roedd yn eu darparu. 


Alergedd i wenwyn gwenyn a chacwn

Mae gan rai pobl alergedd i'r gwenwyn sydd ym mhigiadau gwenyn neu gacwn. Gall y bobl hyn gael anadl gwichlyd, poen yn yr abdomen, salwch, pendro a phenysgafnder ar ôl pigiad. Gall rhai pobl gael adwaith difrifol iawn sydd angen triniaeth feddygol ar frys. Mae pobl sydd ag alergedd i wenyn neu gacwn yn aml yn poeni am bigiadau. 

Pharmalgen 

Mae Pharmalgen yn cynnwys gwenwyn gwenyn neu gacwn. Yn ystod y driniaeth wreiddiol caiff lefelau cynyddol o Pharmalgen eu chwistrellu o dan y croen dros gyfnod o ychydig oriau neu ddiwrnodau. Ar ôl hyn, caiff Pharmalgen ei roi bob 4 i 6 wythnos am o leiaf 3 blynedd. Mae triniaeth â Pharmalgen yn lleihau'r sensitifrwydd i wenwyn gwenyn neu gacwn a chyfradd a difrifoldeb yr adweithiau alergedd i bigiadau gan wenyn a chacwn yn y dyfodol. 

	Beth mae hyn yn ei olygu i mi?

Pan fydd NICE yn argymell triniaeth, rhaid i’r GIG sicrhau ei bod ar gael i’r bobl hynny y gallai eu helpu, fel arfer o fewn tri mis i gyhoeddi’r canllawiau.  

Felly, os oes gennych alergedd i wenwyn gwenyn neu gacwn a'ch bod chi a'ch arbenigwr o'r farn mai Pharmalgen yw’r driniaeth gywir i chi (gweler 'Beth mae NICE wedi dweud?' ar dudalen 2), dylech allu cael y driniaeth ar y GIG. Dylid rhoi triniaeth mewn canolfan arbenigol sydd â phrofiad o imiwnotherapi gwenwyn. Gweler www.nice.org.uk/aboutguidance os ydych yn credu eich bod yn gymwys i gael y driniaeth ond nad yw ar gael.


Rhagor o wybodaeth 

Gall y sefydliadau isod roi rhagor o wybodaeth a chymorth i bobl sydd ag alergedd i wenwyn gwenyn neu gacwn. Nid yw NICE yn gyfrifol am ansawdd na chywirdeb unrhyw wybodaeth neu gyngor a roddir gan y sefydliadau hyn.  

· Ymgyrch Anaffylacsis, 01252 542029
www.anaphylaxis.org.uk 

Gall NHS Choices (www.nhsdirect.wales.nhs.uk) fod yn fan da i gael gwybod mwy. Efallai y gall eich gwasanaeth cyngor a chysylltiadau cleifion lleol (a elwir yn 'PALS' fel arfer) roi rhagor o wybodaeth a chymorth i chi.  Os ydych yn byw yng Nghymru dylech siarad â Galw Iechyd Cymru i gael gwybodaeth am bwy i gysylltu â nhw.

	NICE

Mae NICE yn llunio canllawiau (cyngor) i’r GIG ar atal, canfod a thrin cyflyrau meddygol. Ysgrifennir y canllawiau gan arbenigwyr annibynnol gan gynnwys gweithwyr gofal iechyd proffesiynol a phobl sy’n cynrychioli cleifion a gofalwyr. Maent yn ystyried y dystiolaeth sydd ar gael am y cyflwr a'r triniaethau, barn cleifion a gofalwyr a phrofiadau meddygon, nyrsys a gweithwyr gofal iechyd proffesiynol eraill, ac yn ystyried y costau sydd ynghlwm. Disgwylir i staff sy’n gweithio yn y GIG ddilyn y canllawiau hyn.

I gael rhagor o wybodaeth am NICE, ei waith a sut mae'n gwneud penderfyniadau, ewch i www.nice.org.uk/aboutguidance
Mae'r daflen hon a fersiynau eraill o'r canllawiau a anelir at weithwyr proffesiynol ym maes gofal iechyd ar gael ar www.nice.org.uk/TA246
Rydym yn annog y GIG a sefydliadau'r sector gwirfoddol i ddefnyddio testun o'r daflen hon yn eu gwybodaeth eu hunain am alergedd i wenwyn gwenyn a chacwn.

Mae ‘canllawiau arfarnu technoleg’ NICE yn rhoi cyngor ar sut a phryd y dylid defnyddio cyffuriau a thriniaethau eraill yn y GIG.





Dyddiad cyhoeddi: Chwefror 2012


Deall canllawiau NICE


Gwybodaeth i bobl sy’n defnyddio gwasanaethau’r GIG





Efallai nad dyma'r unig driniaeth bosibl ar gyfer trin pobl sydd ag alergedd i wenwyn gwenyn a chacwn. Dylai eich arbenigwr siarad â chi ynghylch p'un a yw'n addas i chi a pha opsiynau triniaeth eraill sydd ar gael.

